
Nafarroako Gobernuak bat egin du minbiziaren kontrako borrokaren munduko egunarekin
Osasun Publikoaren arabera, ohitura osasungarriak edukiz gero, minbizi kasuen kopurua %40 gutxituko litzateke
2010eko otsailak 4, osteguna.  Nafarroako Gobernuak bat egin du gaur, otsailak 4, minbiziaren kontrako borrokaren munduko egunarekin; egun hori Osasunaren Mundu Erakundeak ezarri du. Hala, Gobernuak ekitaldi ofizial bat egin du gaur goizean Nafarroako Jauregian, Osasun kontseilaria, Maria Kutz Peironcely, buru zela.
Ekitaldian izan dira, baita ere, Nieves Ascunce eta Ruth Vera doktoreak, Osasun Publikoko Institutuaren eta Nafarroako Osasun Zerbitzuaren ordezko gisa, hurrenez hurren; bi doktoreek Nafarroako minbiziari buruzko datuak eman dituzte. Minbiziaren kontra borroka egiten duten hainbat elkarte ere bertaratu dira: SARAY elkartea (bularreko minbizia), Laringektomia egindakoen Nafarroako Elkartea (gaztelaniaz ANL), Adano (minbizidun haurrentzako laguntza), Nafarroako Muin Emaileak, Gloria Aguilar Fundazioa eta Espainiako Minbiziaren Kontrako Elkarteak (AECC) Nafarroan daukan ordezkaritza. Gainera, minbizia gainditu duten lagun batzuk haien esperientziaren berri eman diete hedabideei. 

Kutz kontseilariak, hitza hartu duenean, eskerrak eman dizkie medikuntzako profesionalei, egiten duten lanagatik, eta nabarmendu du minbizia gainditu duten hainbat lagun bertaratu direla ekitaldira, haien esperientzia azaltzera eta beste gaixo batzuei "itxaropena ematera". Halaber, azpimarratu du minbizia prebenitu ere egin daitekeela, “arrisku faktoreak kontrolatuz”, Osasunaren Mundu Erakundeak dion moduan, eta azaldu du, beraz, antzemate eta diagnostiko goiztiarreko programek garrantzi handia dutela. 
Bere aldetik, bularreko minbizia goiz antzemateko programaren arduradun den Ascunce doktoreak esan du minbizia osasun publikoko arazo larri bat dela eta medikuntza arloan ahalegin handiak egiten dituztela. Izan ere, herrialde garatuetan minbiziarekin eta garunetako hodietako gaixotasunekin hiltzen dira emakume eta gizon gehien. 
Minbizi kasu gehiago azaltzen dira (urtean 3.000 kasu berri Nafarroan), bizi itxaropena handiagoa delako, neurri batean. Dena den, azterketa programei eta arreta zirkuitu arinari esker, minbizia dutenen heriotza tasak behera egin du. Ascunce doktoreak adierazi du minbizia “prebenitu (neurri batean), goiz diagnostikatu eta tratatu" egin daitekeela. 
Horren harian, esan du bizimodu osasungarria edukiz gero, minbizi kasuen kopurua %40 gutxitu daitekeela; bizimodu osasungarria edukitzea da, besteak beste, tabakoa ez erretzea, alkohol gutxi edatea, elikadura zaintzea eta gorputz ariketa egitea.  Halaber, azaldu du minbizi kasuen %20 infekzio agenteek eragiten dituztela (B hepatitisa, papilomaren birusa). Horregatik guztiagatik, medikuntzan aurrera egiteaz gain, ezinbestekoa da guztiok ulertzea nork bere burua zaindu beharra daukala eta dagozkigun azterketa medikoak egin behar ditugula. 
Vera doktoreak, Nafarroako Ospitaleko Onkologia Zerbitzuko zuzendariak, tratamendu farmakologiko eta teknika berriez hitz egin du, eta nabarmendu du tumore zelulak deuseztatzeko gero eta botika berezituagoak daudela eta, ondorioz, ez direla hain bortitzak eta gaixoek albo ondorio gutxiago izaten dituztela. Joan den abenduan, esaterako, koloneko eta ondesteko minbizi aurreratuaren gainean Cell Search®System teknologia medio egindako bi azterlan aurkeztu zituzten Nafarroako Ospitalean. Sistema hori medio tumore zelula zirkulatzaileak isolatzen dituzte; zelula horiek eragiten dituzte, adibidez, metastasia eta tumorea beste organo batzuetara zabaltzea.
Vera doktoreak azpimarratu du azken 10-15 urteetan teknikak asko garatu dituztela eta, ondorioz, gaixoek minbizia gainditzen dutela eta bizi kalitatea hobea dutela. Alde horretatik, diziplina anitzeko medikuntza lanak garrantzi handia duela esan du.
Azkenik, Nieves Buirrarenak hitz egin du. Buirrarenak duela urte eta erdi diagnostikatu zioten bularreko minbizia gainditu du. Haren esperientzia nolakoa izan den azaldu du, eta nabarmendu du indartsua izatea eta familiak laguntzea ezinbestekoa dela tratamenduari aurre egiteko: “oso gogorra da, baina ausarta izanez eta borrokatuz gero, aurrera egin daiteke”; gainera, oso garrantzitsua da “zure gorputzak eta medikuek esaten dutenari arreta jartzea". Medikuei dagokienez, oso profesionalak direla esan du eta egiten duten lanagatik eskerrak eman dizkie. 
Minbiziaren eragina Nafarroan
Kasu kopuruari dagokionez, gizonen tumore ohikoenak dira biriketakoa, prostatakoa eta kolon eta ondestekoa; emakumeenak dira, berriz, bularrekoa, kolon eta ondestekoa, eta tumore ginekologikoak. Bi sexuen kasuak batuta, kolon eta ondesteko minbizi kasuak dira ugarienak. Alde horretatik, gogoratu Osasun Departamentuak biztanleria bahetzeko programa bat jarriko duela martxan urteko lehen seihilekoan. Azterketak 50 eta 69 urteko gizon-emakumeei egingo dizkiete, ikusteko gorozkietan ezkutuko odola daukaten. Proba horiek bi urtez behin egingo dituzte; horrez gain, arrisku faktoreak dauzkan jendeari aldian-aldian kolonoskopiak egiten dizkiete. 
Azken urteetan, sabeleko minbizi kasuek behera egin dute, gizon zein emakumeetan. Gizonezkoetan laringeko kasu askoz gutxiago antzeman dituzte; emakume gehiago daude, ordea, biriketako minbiziarekin. Alde horretatik, Osasun Publikoko adituek behin eta berriz esaten dute ez dela tabakoa erretzen hasi behar eta, dagoeneko erretzaile direnek utzi egin behar diotela erretzeari.

